
Contigo Navarra-Zurekin Nafarroa talde parlamentarioko Carlos Guzmán Pérezek, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko. 
Zioen azalpena. 
Pablo González kazetari espainiar-errusiarrak atxilotuta eta preso dago Polonian 2022ko otsailaren 28az geroztik; hasieran, Errusiaren aldeko espioitza egin izana leporatu zioten, baina harrezkeroztik ez da inolako frogatan oinarritu akusazio hori. 
Pablo González kazetari independentearen lana bat-batean etenda gelditu zen, eta horrela hasi zen ez soilik Pablo Gonzálezi, ezpada Europar Batasuneko herritar guztiei dagozkien ia eskubide guztien urraketa ageri-agerikoa. 
Agintekeria horren emaitza onartezina da kazetari bat sine die kartzelaratu izana, akusazio irmorik gabe, inolako inkriminazio-frogarik gabe, haren askatasunarekiko erabateko mespretxuarekin. Haren familiarenganako harremanarekiko, haren lanaren bidez bizimodua aurrera ateratzeko aukerarekiko erabateko mespretxuarekin.
Luze joko luke kasuaren hastapenetik gertatu diren gorabehera guztiak zerrendatzea mozio honetan auzia oso-osorik argitzeko; gainera, errepikakorra izanen litzateke, zeren eta hori guztia publikoa denez arazorik gabe kontsultatzen ahal baita.
Poloniako Gobernuari eta auzi horretan inplikatuta dauden herrialde horretako agintariei denik eta presio diplomatikorik handiena egin behar zaie berehalaxe, Pablo González aska dezaten edo, baldin eta bere aurkako frogarik badago, bere abokatuak prozeduran berehala sartzeko modua izan dezan Pabloren defentsa prestatzeko eta epaiketa albait lasterren egin dadin, berme prozesal guztiekin egin ere, bere egoera behin betikoz argitu ahal izateko.
Erabaki proposamena: 
1. Nafarroako Parlamentuak Espainiako Gobernua premiatzen du berehala eta irmotasun nahiz konbikzio osoz abiaraz ditzan Poloniako agintariekiko abiatu beharreko presio-mekanismo guztiak eta ez dezan horietan amore eman harik eta Gonzálezen behin-behineko askatasuna lortu arte eta berme guztiekiko prozedura judiziala bete arte, eta, bitartean, Espainiara itzultzea utz diezaioten, EBko Kontseiluaren 2009/829/JAI Esparru-erabakiak baimentzen duenaren arabera. 

